«Майскӧй» индӧдъяс збыльмӧдӧм кузя дінму уджтасъяс кутасны стӧчмӧдсьыны олӧмын вежсьӧмъяс тӧд вылӧ босьтӧмӧн

Та йылысь висьталіс Коми Республикаса юрнуӧдысь Вячеслав Гайзер Россия Федерацияса Президентлысь 2012 во ода-кора тӧлысь 7 лунся 596-606 №№-а индӧдъяс збыльмӧдан юалӧмъяс кузя сӧвещаниелысь кывкӧртӧдъяс вӧчигӧн.

“Унджык уджтасъяс бура пӧртсьӧны олӧмӧ. Ми быть босьтам тӧд вылӧ став вӧзйӧмсӧ да пасйӧгсӧ, кутшӧмъясӧс висьталісны сӧвещание вылын торъя уджтасъяс збыльмӧдӧм серти, торйӧн нин, киссьӧм оланінысь выльлаӧ овмӧдӧм кузя да пыртам колана стӧчмӧдӧмъяс миян уджӧ, медым воӧдчыны дінмулы урчитӧм став петкӧдласъясӧдз”, - пасйис Вячеслав Гайзер.

Сӧвещаниелӧн кывкӧртӧдъяс серти, Россияса Президентлӧн полномочнӧй петкӧдлысь Владимир Булавин вочавидзис журналистъяслӧн юалӧм вылӧ сы кузя, лоӧ-ӧ содтӧд федеральнӧй отсӧг сэтшӧм дінмуяслы, кодъяс унджык “майскӧй” индӧдъяссӧ пӧртӧны олӧмӧ асланыс тшӧт весьтӧ.

“Олысьяслы медся сьӧлӧм майшӧданаӧн лоӧ бюджетнӧй юкӧнса уджалысьлы удждон кыпӧдӧм йылысь индӧд. И Коми Республикаын шӧркодь удждоныс тӧдчымӧн вылынджык мукӧд субъектъясысь. Та дырйи дінму пырӧ медводдза ”двадцаткаӧ” бюджетын судзсянлун тшупӧд серти, сы вӧсна мукӧд субъекткӧд орччӧдны абу лӧсьыд – дінмуясыс зэв разнӧйӧсь асланыс финансӧвӧй позянлунъяс серти. Став татшӧмтор дырйи колӧ лыддьыны: республика Россияса Президентлысь “майскӧй” индӧдъяс збыльмӧдӧм серти ассьыс уджсӧ вӧчӧ и вӧчӧ колана ногӧн”.

Коми Республикаса юрнуӧдысь Вячеслав Гайзер пасйис, мый федеральнӧй шӧрин отсалӧ став дінмулы, сы лыдын удждон мынтӧм вылӧ, челядьлы видзанінъяс стрӧитӧм вылӧ, киссьӧм да аварийнӧй оланінысь выльлаӧ овмӧдӧм вылӧ колана сьӧмысь юкӧн мынтӧмӧн.

“Дерт, миянлы, кыдзи быд дінмулы, колӧ эськӧ унджык сьӧм. Но ми гӧгӧрвоам, мый эм сэтшӧм кыв вежӧртас, кыдзи бюджетнӧй федерализм, этшаджык судзсянлуна дінмуяслы отсӧгыс колӧ ёнджыка. Но кымын озыр дінму, сымын унджык ассьыс сьӧм сійӧ видзӧ. Но ӧд ми сьӧмсӧ сетам асланым олысьяслы, асланым республикалы”, - тӧдчӧдіс Вячеслав Гайзер.  
